
އެއްބައިވެގެން އުޚުތުން  އަޚުން ޤައުމަށް ތަރައްޤީ ހޯދަމުން
            އެއްބާރުލައިދީ  ހެޔޮ  މަގަށް   މަގުދައްކަމުންދާ   ޔާރަކީ

ދިވެހީންގެ އަގުހުރި ކާބަފައިން ކުޅަ ޚިދުމަތާ މޮޅު އަރުތަތައް
            ދިވެހީންގެ ހުރިހާ ޖީލުތައް ދެނެގެން މި ތިބަ ބޮޑު ސިއްރަކީ

އަގު ހުރި  ދިވެހި ތާރީޚަކާ  ވަރުގަދަ  ސަގާފަތަކާ  މިތާ
            އަގު ނުކުރެވޭ ފަދަ ފަންނުތައް އޮތްކަން  ކިޔައިދޭ  އެދުރަކީ

އަފުރާދުނަށް  ވާޖިބުވެޔޭ  ތިބުމަށް   ތިބާގެ  ދިފާޢުގައި
            ދަފަރާކުރަން މި ގޮތަށް ތިބުން ދިވެހީންގެ  މަތިވެރި  ރޫޙަކީ

ޤައުމިއްޔަތުގެ ބިންގާ ކަމަށް ނޫނީ ތިއީ  އެއް ތަނބުކަމަށް
            ޤައުމީ ގޮތުން ބަލަމުން މިދާ ތިޔައީ  މި ޤައުމުގެ ޝަރަފަކީ

ދިވެހީންގެ  ކާބަފައިންގެ  މޮޅު ހުނަރާއި ވިސްނުންތެރިކަމުން
            ދިވެހީންގެ  “އަތު އަކުރެއް” ތިބާ ލިބިގަތްކަމޭ ބޮޑު ފަޚުރަކީ

މުޖުތަމަޢު  އެއްބައިކުރުވުމާ  ތަޢުލީމު   ފަތުރައިދިނުމުގައި 
            މެދުވެރިޔަކަށް  ވީކަން  އެއީ  އުފުލާ   ތިބާ   ޛިންމާއަކީ

މިނިވަންކަމާއި  ސިޔާދަތާ އެކުގައި  ދިވެހިބަސް މި ގޮތުގައި
            ފޮނިފޮނިކަމާއެކު ކުރިއަރައި ދިޔުމޭ    “އަޒީ”ގެ   ދުޢާއަކީ

–—————                    

